
					ఈ పుట అచ్చుదిద్దబడ్డది




	క.	
అని దమనకుండు సెప్పిన, విని కరటకుఁ డతనితోడ వివరించితి వీ

వను వైననీతివాక్యము, లెనయఁగ నీతలఁచుకార్య మెయ్యది సెపుమా.

	మ.	
అనినన్ వానికి నిట్లనున్ దమనకుం దత్యంతభీతస్థితిన్

మనరా జేటికిఁ బోవఁగా వెఱచియున్నాఁ డిఫ్డు కంటే యనన్

విని యేభంగి నెఱింగి తీ వనిన భావింపంగ నేకార్య మై

నను భావజ్ఞులయంతరంగములఁ గాన న్వచ్చు భావింపుమా.

	చ.	
పలికినస న్నెఱిఁగి పశుపంక్తులు సెప్పినయట్ల చేయు శి

క్షల హయకుంజరంబులు వశం బయి మోచుకపోవు నట్లు మ

ర్త్యులు తమబుద్ధిలే కెదిరియుక్తిఁ జరించిన వార లేటికిన్

వెలయఁ బరేంగితం బెఱుఁగ నేర్చుట గాక వివేక మిమ్మహిన్.

	ఉ.	
కావున నిప్పు డివ్విభునిఁ గన్గొని చిత్తము వచ్చునట్లుగా

సేవ యొనర్చి మన్ననలఁ జెందెద నన్ను నతండు మున్ను ఛా

త్రీవిభులన్ భజింపవు తదీయచరిత్ర లెఱుంగుదే యనన్

గోవిదవృత్తి భూపతులఁ గొల్వఁగ నేర్తు నటంచు నిట్లనున్.

	గీ.	
అతిసమర్థుల కిల నసాధ్యంబు లేదు, పోల నుద్యోగికిని దూరభూమి లేదు

విద్య గలవాని కెందును వింత లేదు, వఱలఁ బ్రియవాదికిని శాత్రవంబు లేదు.

	వ.	
అనినం గరటకుం డతని కిట్లనియె మనస్వామిచిత్తవృత్తి యెఱుఁగనినీకుం గదియ నెట్ల

గు ననిన నతం డిట్లనియె రాజు మన్నించుసేవకులపొందునం బోయి న న్నెఱింగించు

కొని యాసన్నవర్తనుండ నయ్యెద విను మని యిట్లనియె.

	ఉ.	
వీనికి విద్య లే దనరు వీఁడు కులస్థుఁడు గాఁ డనారు మే

ధానిధి వీఁడు గాఁ డనరు తమ్ము భజించినఁ జాలు నెప్పుడున్

మానవనాథులున్ సతులు మవ్వ మెలర్చినపువ్వుఁదీఁగెలున్

మానకపార్శ్వసంశ్రితసమాజముఁ బూని గ్రహించు నిచ్చలున్.

	క.	
కోపప్రసాదచిహ్నము, లేపార్థివునందు భృత్యుఁ డెఱిఁగి చరించున్

దీపించి వాఁడు నృపుచే, నేపారఁగ మంతు కెక్కు నెక్కుడుకరుణన్.

	వ.	
అనినం గరటకుండు నేఁడు నీవు రాజుసమ్ముఖంబునకుం బోయి యేమని పలుకంగల

వాఁడ వనినం దమనకుం డిట్లనియె.

	క.	
ఉత్తరమునఁ బొడమెడుఁ బ్ర, త్యుత్తర ముత్తరము లేక యుత్తర మగునే

హత్తినసువృష్టి వలనన్, విత్తులకుం బొడమినట్టివిత్తులుఁబోలెన్.

	వ.	
అని మఱియును.

		 ఈ పేజీలో చివరి మార్పు 27 ఫిబ్రవరి 2023న 21:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

